
R E F E R A T 
U povodu obilježavanja 20 godina Obnoviteljske skupštine za formiranje 

Općinske organizacije SDPBiH Tešanj. 

Ovo današnje obraćanje učesnicima Svečane sjednice Općinskog 
odbora, u povodu obilježavanja godišnjice obnove rada i 
djelovanja SDPBiH, kada je 29. aprila 1995. godine održana 
Obnoviteljska skupština, ima za cilj podsjećanje svih nas na jedan 
važan događaj u društveno-političkom životu i radu, demokratizaciji 
političkog djelovanja u našoj Općini i šire.  
 
Ovom prigodom nije nam namjera isticanje pojedinaca, jer bi 
sigurno učinili nepravdu prema mnogima koji su na razne načine 
doprinosili da socijaldemokratija zaživi i preživi kao ideja i postane 
nezaobilazan faktor u političkom životu Bosne i Hercegovine, iako 
ne možemo zaobići činjenicu da su pojedinci bili nosioci bitnih 
poslova na organizovanju Općinske organizacije SDPBiH Tešanj i 
stvaranju pretpostavki u materijalno-financijskom, organizacionom i 
kadrovskom smislu za njeno djelovanje. Namjera nam je, 
prvenstveno, da se podsjetimo na vrijeme i događaje i, u tom 
kontekstu, djelovanja OOSDPBiH Tešanj i SDP-a uopće u BiH.  
 
Naime, krajem prošloga vijeka otpočeo je proces uspostavljanja, 
takozvanog, Novog svjetskog poretka, kraj Hladnog rata, 
globalizacije svjetske politike. Simboličnim rušenjem Berlinskog 
zida urušava se i socijalistički blok na čelu sa Rusijom, a time i 
vojni savez „Varšavski pakt“. Rušenjem Berlinskog zida kao 
simbola blokovske podjele i Hladnog rata, otpočela je tranzicija 
socijalističkih društava, odnosno, uspostava novih društvenih i 
ekonomskih odnosa, sistema u socijalističkim državama. Naravno, 
ovi procesi nisu zaobišli ni SFRJ, zajednicu jugoslovenskih naroda, 
konstituisanu kao federaciju šest republika i dvije autonomne 
pokrajine, nakon pobjede u antifašističkoj koaliciji, u NOR-u, 1945. 
godine, prije 70 godina, što ove godine obilježavamo na nivou Lige 
antifašista u Republici Sloveniji. Za razliku od mnogih zemalja, 
SFRJ je promjenu političkog sistema doživjela tragično, odnosno, 
nije preživjela. Prvi korak ka tragičnim događajima bio je udar na 



SKJ, kao jedinu političku partiju i integrativnu snagu. Raspadom 
SKJ-a otpočela je težnja federalnih jedinica SFRJ-a ka 
osamostaljivanju i time raspad zajednice jugoslovenksih naroda, 
disoluciju SFRJ-a. Ovaj proces je bio nezaustavljiv, jer na scenu 
stupaju političari i politike koje nisu pristajale ni na kakav oblik 
zajedničke države.  
 
U novonastalom stanju do izražaja su došli velikodržavni apetiti 
Srbije i Hrvatske, reinkarnirana želja za podjelom BiH, tj. njenim 
nestankom, što im nije pošlo za rukom 1941-1945 osujećenom 
politikom KPJ-a pod vodstvom Josipa Broza Tita i političkom 
zrelošću patriota BiH, njenih narodnih predstavnika. SKBiH, kao 
vladajuća partija, putem institucija vlasti, donosi ustavne promjene 
i otvara mogućnost višestranačkog organizovanja, te organizuje 
prve višestranačke izbore u BiH. SKBiH na izbore izlazi ka SKBiH - 
Stranka demokratskih promjena, čije liste čine kandidati svih 
naroda i narodnosti u Bosni i Hercegovini. Novoosnovane stranke 
su organizovane više kao nacionalni pokreti tri etniteta; Hrvata, 
Muslimana i Srba, sa kleronacionalističkim djelovanjem i svako 
dobiva podršku samo u svojim etničkim korpusima i preuzimaju 
vlast. Iako SDA, SDS i HDZ formiraju koalicijsku vlast, njihove 
politike su suprostavljene o uređenju Bosne i Hercegovine i njenoj 
sudbini. I pored činjenice sa SK-SDP nije ušla u vlast nije se 
prestala politički boriti, sa drugim patriotskim snagama, za Bosnu i 
Hercegovinu. Nakon prograšenja nezavisnosti Bosne i 
Hercegovine, na osnovu rezultata Referenduma građana, na 
Bosnu i Hercegovinu je izvršena agresija snaga SDS-a podržana 
militantima iz Srbije i Crne Gore i materijalno-tehničkim 
obezbjeđenjem Jugoslovenske armije. Bosna i Hercegovina se 
našla u ratnoj situaciji. 
 
Rukovodstvo SK-SDPBiH, pod rukovodstvom rahmetli dr. Nijaza 
Durakovića, donosi odluku o zamrzavanju partjskog rada sa 
pozivom svim patriotima u Front za odbranu Bosne i Hercegovine i 
u Armiju BiH. Bosanskohercegovački front biva razbijen 
formiranjem nacionalnih vojski koje ostvaruju ciljeve nacionalnih 
stranaka, podjelu Bosne i Hercegovine (čije politike žive i nakon 
prestanka rata), ali i drugih različitih formacija i grupa, koje haraju 



po Bosni i Hercegovini. Državna vlast nema kontrolu na cijelom 
prostoru Bosne i Hercegovine i otpočinje nasilno zaokruživanje 
dijelova Bosne i Hercegovine kao ekskluzivno jednonacionalnih 
teritorija, „etničkog čišćanja“ zacrtanih teritorija. 
 
Tadašnja politika Srbije i Hrvatske angažuje svoje vojne i 
paravojne snage da ostvare svoje velikodržavne ciljeve, podjelu i 
nestanak Bosne i Hercegovine. Međunarodna zajednica, 
opterećena parcijalnim interesima pojedinih članica, putem svojih 
predstavnika, sve se više približava rješenju podjele Bosne i 
Hercegovine po nacionalnim šavovima, zbog nepomirljivih politika 
triju vladajućih stranaka SDA, SDS-a i HDZ-a i sve je uvjerenija u 
nemogućnost zajedničkog života tri naroda. Okolnosti nastale u 
Državnom predsjedništvu, nastale kada su odbjegle članove 
Predsjedništva Bosne i Hercegovine iz SDS-a, prema Izbornom 
zakonu i izbornim rezultatima, popunili predstavnici srpskog 
naroda iz SDP-a, promijenilo je politiku u korist jedinstvene Bosne i 
Hercegovine, a i odnose Međunarodne zajednice prema Bosni i 
Hercegovini, kao mogućoj zajednici naroda i građana. 
 
Rukovodstvo SDP-a, na čelu sa dr. Nijazom Durakovićem odlučuje 
obnoviti političko-stranačko djelovanje SDP-a i daje smjernice da 
se politički aktiviraju Općinske organizacije gdje god je to moguće. 
Politička platforma Predsjedništva Bosne i Hercegovine, inicirana 
od članova Predsjedništva iz SDP-a, odredila je politiku i ciljeve 
odbrambeno-oslobodilačkog rata, borbe za cjelovitu, nedjeljivu, 
demokratsku Bosnu i Hercegovinu. Međutim, postojale su 
određene snage koje su i politički i vojno djelovale suprotno 
Platformi i u prvi plan stavljali etnički „čiste“ teritorije u obliku 
nacionalnih državica sa tendencijom pripajanja dijelova Bosne i 
Hercegovine „matičnim“ državama Srbiji i Hrvatskoj. Obnovom 
rada i djelovanja SDPBiH i učešćem probosanskih snaga u 
organima državne vlasti u Bosni i Hercegovini promijenio se odnos 
snaga u koris tcjelovite Bosne i Hercegovine, ali i odnos 
međunarodnih snaga prema rješavanju pitanja Bosne i 
Hercegovine. 
 



Politička vlast, u ovom periodu, u našoj Općini, bila je pod 
apsolutnom kontrolom jedne političke stranke, Stranke 
demokratske akcije. Prethodni jednopartijski sistem zamijenjen je 
još rigoroznijim jednopartijizmom, koji nije uvažavao nikakvo drugo 
političko opredjeljenje, prema sistemu „ko nije sa nama, protiv nas 
je“ ili još gore „protiv njih smo, to su neprijatelji...“ Prethodni kadrovi 
SKBiH - Stranka demokratskih promjena su se povukli, pasivizirali, 
priklonili vladajućoj stranci ili su napustili Općinu, a arhiva 
društveno-političkih organizacija SRBiH, od omladine do sindikata 
su, kao smeće, izbačeni u napuštenu baraku bez brave, koja 
prokišnjava. Višestranački, demokratski sistem je ugrožen, 
eliminiran. U takvom stanju političkih odnosa mr. Smail Galijašević 
pokazuje snagu i hrabrost, opravdano kažem hrabrost, i pokreće 
inicijativu za formiranje Općinske organizacije SDPBiH Tešanj i 
obnovu političko-stranačkog djelovanja SDP-a. 
Kao kvalifkovani, formalno obrazovani politolog i iskusni 
društveno-politički djelatnik, bio je kadar da procijeni nastalo stanje 
poslije višestranačkih izbora u Bosni i Hercegovini, pogotovo 
tendencije nove političke filozofije ljudi koji su demokratiju shvatili 
kao mogućnost za revanšizam zbog svojih frustracija iz 
prethodnog sistema, a ne kao stvaranje boljeg društva u svim 
sferama života. Pod udar su došle sve vrijednosti iz prošlog 
sistema i svi ljudi koji su nešto značili u životu općine. Uvedeni su 
novi kriteriji podobnosti na štetu stručnosti, kompentencije i 
iskustva za određene poslove u novonastaloj situaciji. Odgovorne 
pozicije zauzimali su nestručni i neiskusni kadrovi. Vršeni su 
različiti pristisci na ljude, ucjene, zastrašivanja pa i progoni ako bi 
se opredjeljivali za drugu političku partiju, posebno SDP. Nastalo 
stanje je bila refleksija stanja u Bosni i Hercegovini nakon 
višestrabačkih izbora, kada su pobjedničke stranke SDA, SDS i 
HDZ, u koaliciji, dogovorno zaposjele institucije vlasti, državna 
preduzeća, ustanove na teritorijama gdje je ko imao većinu „svog 
naroda“ i gdje će biti apsolutni gospodar. SDPBiH, kao ljevičarska 
partija, bila je jedina relevantna opoziciona snaga, bolje reći 
alternativa, konceptu vlasti tzv. narodnih stranaka. Ljevica je i u 
prošlosti Bosne i Hercegovine, periodu između dva svjetska rata, u 
NOR-u, poslijeratnoj obnovi i izgradnji bila avangarda radnika i 
seljaka, na braniku Bosne i Hercegovine. Zato, mr. Smail 



Galijašević inicira obnovu djelovanja OOSDPBiH Tešanj. Nakon 
dobivanja Rješenja za Povjerenika i potrebnih dokumenata od 
Predsjednika SDPBiH, Nijaza Durakovića, Smail kao predsjednik 
Inicijativnog odbora otpočinje obezbjeđenje pretpostavki za 
formiranje OOSDPBiH Tešanj, održavanje Obnoviteljske 
skupštine. Naravno, prvo je trebalo okupiti ljude, a potom i 
materijalno-financijska sredstva. Nezahvalno je pojedinačno 
imenovati ljude, jer su mnogi na svoj način davali doprinos, ali i, iz 
raznih razloga, se povlačili. Neki su otišli van općine i Bosne i 
Hercegovine, ali i mnogi nisu među živima. Prvi sastanak 
Inicijativnog odbora, predsjednik Smail Galijašević je zakazao u 
Maloj sali Centra za kulturu i obrazovanje Tešanj, na koju je došao 
sa jednom đačkom sveskom i grafitnom olovkom, na dan 13. 
decembra 1994. godine, na koji su se odazvali rahmetli Jasmin 
Smailbegović, dr. Mulabećirović, koji uskoro odlazi van Bosne i 
Hercegovine, i Salih Brkić. Predsjednik je članove Inicijativnog 
odbora upoznao s aktivnostima koje je već odradio do tada, te su 
se dogovorili šta dalje raditi. Istakao je svesrdnu pomoć i podršku 
dr. Muhameda Članjka, predsjednika Ratnog predsjedništva 
općine Tešanj, koji je odobrio radni prostor, telefon i neka sredstva 
potrebna za pripremu Obnoviteljske skupštine. Naredni zadaci su 
bili da se pronađu aktivisti - povjerenici u svim mjesnim sredinama 
i evidentira potencijalno članstvo SDPBiH. Realizacija ovih 
zadataka tekla je teško, jer su ljudi iskazivali strah, plašeči se 
posljedica koje su se ogledale, kako su navodili, u gubljenu radnog 
mjesta, slanja na borbenu liniju, nemogućnosti da riješe neka svoja 
životna pitanja, prijetnje pojedinih aktivista vladajuće stranke, pa i 
da će biti proglašeni nemuslimanima, izdajnicima, i druge oblike 
pritisaka... Zajedno s učlanjenjem građana trebalo je propremiti i 
osnivačke dokumente i druge pisane dokumente kao i kadrove za 
rukovodne dužnosti OOSDPBiH Tešanj. Pored svega toga bilo je 
slobodnoumnih i hrabrih ljudi, neovisnih od nečije volje, koji su 
shvatili i prihvatili ideju socijaldemokratije i duh Bosne i 
Hercegovine, istinskih patriota, bivših društveno-političkih aktivista, 
ali i ljudi koji su se u novonastaloj situaciji odvažili aktivirati i dati 
svoj doprinos u izgradnji boljeg bh. društva i države. Zato, ovom 
prilikom, ne mogu da ne pomenem prve povjerenike, aktiviste u 
pripremi Skupštine kao što su: Raif Kurdić za Bobare, rahmetli 



Fehro Ljevaković za Bukvu, Pero Marelja za Vukovo, rahmetli 
Refik Karahodžić za Jevadžije, koji je i sve materijale kucao na 
mehaničkoj pisaćoj mašini, Šahdo Bošnjak za Kalošević, rahmetli 
Nerminko Mešinović, Nesuh Dizdarević i Rusmir Bešlagić za 
Tešanj, Enver Karahodžić i Husein Gopo za Jelah, Pavo Mikulić, 
pokojni Mijo Labudović, Hasan Mehinović, Ruža Vlajković, Rifat 
Katica, Miralem Unkić, Pero Kelava, Indira Bukvić, Ajša Brkić, 
rahmetli Rešad Maleškić, Momir Toprek, Nađa Brkić i mnogi 
drugi... 
Uporedo s obnovom rada OOSDPBiH Tešanj, vođene su pripreme 
za obnovu rada Općinskih organizacija SDPBiH Teslić, Doboj, 
Doboj Jug i Usora, zajedno sa aktivistima: Mehmed Kopić, Murat 
Kopić i Halida Čaušević iz Teslića, Vesna Seljubac, rahmetli 
Mustafa Kotorić i Enes Suljkanović iz Doboja, Halid Zaimović, 
Husein Zaimović, Naim Skulić, Fahrudin Skulić, Sulejman Skulić-
Sule, Jasmin Begić, Mehmedalija Zaimović, Atif Zaimović iz Doboj 
Juga, Bedak Džemal, Ivan Tadić, Marko Jurišić, i Almas Salkičević 
iz općine Usora... Koordinaciju i sekretarske poslove obavljao je 
Goran Đapić iz Tešnja. 
Svi osnivački dokumenti i druge pripreme izvršene su do 29. aprila 
1995. godine, kada je sazvana Obnoviteljksa skupština 
OOSDPBiH Tešanj. Na Skupštinu se nisu mogli odazvati mnogi 
članovi zbog radnih ili vojnih obaveza. Verifikaciona komisija je 
evidentirala 61 delegata sa pravom glasa i 12 gostiju ili 
posmatrača. U ime SDPBiH Skupštini je prisustvovao prof. dr. 
Edhem Muftić i dr. Sead Avdić, te predstavnici, tada, Regionalnog 
odbra iz Zenice. Skupštinom je predsjedavala i rukovodila prof. 
Vesna Seljubac. Izvještaj o radu Inicijativnog odbora podnio je 
predsjednik Inicijativnog odbora mr. Smail Galijašević, obrazlažući 
potrebu rada i djelovanja SDPBiH u nastaloj političkoj situaciji. 
Izabran je Općinski odbor i drugi organi, radne grupe za dalje 
organizacione poslove i dr. Usvojeni su osnivački dokumenti, 
Statut, Odluka, Program i dr. Za predsjednika OOSDPBiH Tešanj 
je izabran Salih Brkić. Nismo imali tehničke mogućnosti za audio ili 
fotosnimanje, jedino je snimao fotograf iz Policijske stanice, ali 
nismo dobili fotografije. Ručak za sve učesnike obezbijedio je 
Ahmet Dizdarević kao direktor „Pobjede“. 
 



Slijedila je aktivnost na učlanjivanju i stvaranju uslova za 
formiranje mjesnih organizacija, gdje god je to bilo moguće. 
Angažovanjem aktivista SDP-a, u Trepču - Sejde Kadušića, 
Kraševu - Amila Buljubašića, Bukvi - Omera Zeničanina, 
Bobarama - Raifa Kurdića, Raduši - Jasmina Šišića, Vukovu - Pere 
Marelje, Dobropolju - Rifata Katice, Hrvatinovićima - Sabira 
Dusinovića, Krndiji - Nerminka Mešinovića, Kaloševiću - Emira 
Unkića, Jelahu - Envera Karahodžića, i tako redom, uspostavlja se 
organizaciona infrastruktura OOSDPBiH Tešanj, da bi danas imali 
osnovne organizacije u svim mjesnim zajednicama. 

Bilo je mjesnih sredina gdje su bile organizovane grupe koje nisu 
dozvoljavale pristup u mjesnu sredinu, prijeteći aktivistima SDP-a. 

Naši mladi aktivisti, Dženaid Brkić, Mirza Unkić, Sandra Vlajković, 
Adnan Halilović, ubrzo organizuju interesnu organizaciju Forum 
mladih SDP-a, koji se svesrdno angažuje u prvim poslijeratnim 
predizbornim aktivnostima, te daju veliki doprinos radu i djelovanju 
OOSDPBiH  Tešanj, izlažući se i napadima huligana i ekstremista 
koji ih i fizički napadaju. 

Treba znati i to, da je naš član i idejni tvorac Općinske organizacije 
Smail Galijašević, priveden u Policijsku stanicu u cilju 
zastrašivanja, kako su kazali „da se mane tog posla“, i kvalifikovan 
je kao neprijatelj muslimana. I svi drugi članovi SDPBiH, bili su 
izloženi raznim metodama i oblicima zastrašivanja, proglašavani 
su članovima „Pokreta za Jugoslaviju„  koji  „šuruju“ sa Srbima i 
Hrvatima, a SDP kao antimuslimanska stranka. Tome je 
doprinosilo i vezivanje IVZ-a uz SDA i obrnuto, gdje je IVZ 
djelovala kao izborni štab SDA. U takvim okolnostima, članstvo u 
SDP-u je okarakterisano kao izdaja muslimana. To nije zbunjivalo 
samo nižeobrazovane i neprosvijećene, nego i neke obrazovanije 
građane. Poticane su podjele među građanima prema političkoj 
opredijeljenosti do granica neprijateljstva. Ovo ne navodimo da 
bismo nekoga optuživali, već da se shvati kontekst u kojem se 
gradila politička scena u BiH, pa i u našoj općini. 

Činjenica je, pa i danas, da se ljudi priklanjaju tamo gdje mogu 
ostvariti neki kratkoročni cilj, trenutnu korist, ne gradeći dugoročne 



ciljeve - promjenu društveno-ekonomskih odnosa i izgradnju 
pravednijeg i boljeg društva, jednakih šansi za sve, a ne 
privilegiranih na osnovu stranačke, klasne, nacionalne ili religijske 
pripadnosti. 

Pravna, socijalno pravedna, slobodna i demokratska, cjelovita - 
nepodijeljena BiH, cilj je politke SDPBiH, u okviru koje je moguće 
ostvariti i druge ciljeve. 

Obnovom rada, SDP, putem svojih vijećnika djeluje u Prijelaznom 
općinskom vijeću Tešanj, a na prve poslijeratne izbore, prema 
Privremenom izbornom zakonu, 1996. godine izlazi sa svojom 
listom kandidata, pa sve do posljednje 2014. godine, učestvuje u 
Općinskom vijeću Tešanj. 

Stranačko političko djelovanje, usmjerili smo na profitiranje 
Općinske organizacije kao multietničke, koliko je to bilo moguće, 
međuopćinsku i međuentitetsku saradnju, reafirmaciju 
antifašističkih vrijednosti, podršku procesu povratka prognanih i 
izbjeglih na njihova ognjišta i sl. 

Vrijedno je spomenuti da smo sigurno prvi koji smo zastavu BiH, 
zajedno sa drugovima Doboja, Teslića, Doboj-Juga i Usore, istakli 
u Makljenovcu - RS na jednom od predizbornih skupova koji smo 
održali u minskom polju, obezbijeđeni od  policije RS-a –Doboj, i 
uz organizaciju mjesnog aktiviste Hajrudina Toskića. 

Iako bez financijskih sredstava, a uz podršku Smaila, Jasmina, 
Miralema i drugih prijatelja, nesebično zalaganje Gorana, 
razumijevanje Grafičke kuće „Planjax“, izdajemo Glasnik 
OOSDPBiH Tešanj, tada jedini u Bosni i Hercegovini. 

Putem Glasnika afirmirali smo politiku SDPBiH, iznosili naše 
stavove o nizu pitanja, kritikovali određene pojave u lokalnoj 
sredini i šire, a Glasnik je besplatno dijeljen i upućivan 
institucijama i ustanovama Općine. 

Permanentnim radom i političkim djelovanjem, SDP postaje 
relevantan, nezaobilazan politički faktor u općini i Bosni i 
Hercegovini. 



Prvo ujedinjenje i okrupnjavanje „ljevice“ dešava se ujedinjenjem 
UBSD-a i SDP-a BiH, ali i odvajanje, kasnije, nekih grupa i 
formiranje novih političkih stranaka, uglavnom lijeve orijentacije. 

Prvi put, od devedesete, SDPBiH 2000. godine dolazi u poziciju, 
prema izbornim rezultatima, da preuzme vodeću ulogu u 
konstituisanju vlasti u Bosni i Hercegovini, djelujući kroz Alijansu 
za promjene, i to pod vrlo teškim uslovima i stanju u Bosni i 
Hercegovini. Svima je poznato da u tom mandatu naša Općinska 
organizacija, pored devet vijećnika u OV-u Tešanj, uspijeva dobiti i 
jednog poslanika u Kantonalnoj skupštini ZDK-a  i jednog u 
Zastupničkom domu Parlamenta FBiH. 

Od ovog perioda, Općinska organizacija SDPBiH Tešanj, 
organizaciono, kadrovski, i financijski stalno jača. 

Konzistentna političko-programska aktivnost, da li u poziciji ili u 
opoziciji, rezultira da imamo svoje vijećnike u OV-u i Skupštini 
ZDK-a , te u ZDPBiH, s izuzetkom 2002-2006, i federalne 
zastupnike do posljednjih izbora 2014. godine, kada je SDPBiH 
doživio izborni poraz na nivou Bosne i Hercegovine, uzrokovan 
općom kampanjom „desnih“ snaga protiv „ljevice“. 

Pored opće nepovoljnog  političkog ambijenta u Bosni i 
Hercegovini, pa i nastalog stanja u SDPBiH, Općinska organizacija 
SDPBiH Tešanj je pokazala da je rad i samo rad, to što održava 
svaku zajednicu na nivou i kompaktnu. 

Danas je naša Općinska organizacija  dostigla puni stepen 
organizovanosti: 28 osnovnih organizacija, Forum mladih, Forum 
žena, Forum seniora, i na nivou povjerenika Forum sindikalnih 
aktivista. 

Organizovane su različite stalne ili ad hoc komisije ili odbori. 

Zahvaljujući interesnim organizacijama obogaćeni su sadržaji i 
oblici rada i djelovanja na terenu među članstvom i građanima, od 
političkog djelovanja do različitih manifestacija, raznim prigodama i 
druženjima. Forum mladih je ustanovio Fond za unapređenje 
obrazovanja, koji je naišao na podršku šireg broja građana i dr. 



Uspostavljanjem kancelarije Općinske organizacije, upošljavanjem 
profesionalnog sekretara i organizacionog sekretara u osobi Unkić 
Emira-Debe, informativne, koordinacijske, tehničke i druge usluge, 
doprinijele su blagovremenom izvršavanju obaveza prema 
članstvu i višim nivoima organizovanja. 

Nakon izbora 2014. godine, na Vanrednom kongresu SDPBiH, 
donesen je plan i program obaveza koje treba sprovesti do 
redovnog kongresa, što je u Općinskoj organizaciji shvaćeno 
ozbiljno i zadovoljavajuće provedeno  u zadanim rokovima i obimu. 

U postupku reevidencije članstva i uspostavljanja jedinstvene baze 
podataka za formiranje biračkog spiska članova za izbore u 
SDPBiH po principu „Jedan član - jedan glas“ evidentno je, da je 
na evidenciji članova SDPBiH postojao jedan broj ljudi koji nisu 
istinski socijaldemokratski opredijeljeni, nego su očekivali da riješe 
neke svoje, najčešće socijalne potrebe, drugi karijerističke 
ambicije, a treći su kao bili razočarani u politiku SDP-a. 

Međutim, znatan broj među novoevidentiranim, su oni koji prvi put 
pristupaju nekoj političkoj stranci, kao i oni koji su kao „obični“ 
članovi prešli iz neke druge stranke. 

Uglavnom, rezultatima reevidencije, možemo biti zadovoljni. 

Kvalitet reevidencije se posebno ogleda u činjenici, da je 
sačuvana, pa i ojačana, kadrovska baza u osnovnim 
organizacijama SDP-a, jedinstvo, drugarstvo, opća atmosfera 
povjerenja u organe i ljude u organizaciji. 

Za razliku od mnogih stranaka, pa i nekih općinskih organizacija 
SDPBiH, gdje se prethodni predsjednici nakon mandata 
pasiviziraju i napuste stranku, kod nas, od prvog predsjednika 
Saliha Brkića, zatim Miralema Unkića, Seada Rožajca pa do 
aktuelnog predsjednika Senada Subašića, svi aktivno učestvuju u 
organima, forumima ili radnim komisijama, te daju svoj doprinos. 

Bez hvalisanja, drugi kažu o nama, slovimo za jednu od 
najaktivnijih i najorganizovanijih općinskih organizacija, a naši su 
kadrovi na svim nivoima opravdali dato povjerenje. 



Možemo mi i bolje, tako će i biti, posebno nakon nagoviještenog 
procesa ujedinjenja „ljevice“ u Bosni i Hercegovini, koju predvodi  
SDPBiH sa stogodišnjim iskustvom djelovanja ljevice u Bosni i 
Hercegovini. 

Svoje iskustvo SDP baštini na svim pozitivnim tekovinama, na 
osnovama antifašizma, ljudskim i radničkim pravima, miru i 
slobodi. 

Na kraju, hvala vam na strpljenju da saslušate kratki pregled dijela 
onoga što se moglo, ovom prigodom reći za dvadesetogodišnje 
djelovanje i rad OOSDPBiH Tešanj, u raspoloživih dvadesetak 
minuta. 

Mnogo toga nije rečeno, ali smo svi savremenici i učesnici svih 
događanja, a postoji i određena dokumentacija, posebno nakon 
uspostavljanja kancelarije i tehničkih pomagala. 

Vjerujem da svako od nas ima svoje viđenje i iskustvo, pamćenje i 
uspomene, pa nekom prigodom će biti i još priče. 

Nama je ići dalje sa pogledom u budućnost za dobrobit naših 
budućih generacija! 

Zato: Idemo naprijed! 

 

Hvala na pažnji, 

                     

                                                                       
  Predsjednik Organizacionog odbora 

                                                Salih Brkić 
 

 


